
Talba
MINUTI

Il-Minuti tal-Laqgħa Nru. 33 li saret nhar l-Erbgħa 20 ta’ Mejju 2009 ġew konfermati.  

Il-Qorti tal-Familja
Stadju ta’ Medjazzjoni

(Ikompli mill-Erbgħa 4 ta’ Frar 2009.)
THE CHAIRMAN (Onor. Edwin Vassallo): Ngħaddu biex inkomplu u naslu għat-tmiem ta’ din id-diskussjoni dwar il-Qorti tal-Familja – Stadju ta’ Medjazzjoni.  Id-diskussjoni se tkun fil-preżenza tas-Sur Aldo Testone, Direttur tas-Civil Courts and Tribunals, Mrs. Carmen Borg Family Mediator u Co-Ordinator u Mrs. Mary Lourdes Lautier Deputy Registrar.  Nagħti l-kelma lil Mrs. Carmen Borg biex tibda bil-preżentazzjoni tagħha.  

Fl-aħħar laqgħa kien hemm numru ta’ mistoqsijiet li ġew magħmula u llum se tagħmlu preżentazzjoni bit-tweġibiet u tkomplu fejn ħallejn id-darba l-oħra. 

MRS. CARMEN BORG (Family Mediator):  Illum se nitkellmu dwar il-proċess tal-medjazzjoni fil-Qorti tal-Familja u se nagħti spjegazzjoni dwar x’jinvolvi l-medjazzjoni u nispjega affarijiet li huma bażiċi bħal x’inhi ittra u x’inhi nota għall-informazzjoni tal-pubbliku.  

Nixtieq ngħid li l-proċess tal-medjazzjoni huwa sistema fejn persuna indipendenti imparzjali, tidħol bejn żewġ partijiet bil-ħsieb li twassalhom għal ftehim.  L-importanti hawnhekk hu li din il-persuna tkun medjatur, tkun indipendenti u imparzjali.  Ovvjament dan biex issib il-bilanċ bejn il-partijiet li jkunu qegħdin għas-separazzjoni, jew inkella jekk - kif se naraw aktar ‘il quddiem - ikun hemm ukoll talbiet ulterjuri altru ta’ separazzjoni.  Dan jiġi wżat ukoll ġewwa l-Qorti tal-Familja permezz tal-medjazzjoni.  

Il-medjazzjoni tintuża fil-bidu tal-każ tas-separazzjoni.  Imma tintuża’ wkoll meta koppja tkun diġà isseparat u jinqala’ bżonn li jinbidlu l-kondizzjonijiet tas-separazzjoni, jiġifieri jkun hemm emenda fil-kuntratt.  Dan għax ovvjament biż-żmien jista’ jinqala’ l-bżonn li jkun hemm xi emendi fil-kuntratt u l-medjazzjoni tagħti lok li jkun hemm dawn l-emendi. 

Il-medjazzjoni tintuża’ wkoll bejn koppja mhux miżżewġa meta jiżviluppa tilwim fir-rigward ta’ wlied imnissla barra mir-rabta taż-żwieġ.  Hawnhekk qed nissalvagwardjaw ukoll l-interessi tal-ulied li jitwieldu barra mir-rabta taż-żwieġ.  

Il-proċess ta’ medjazzjoni huwa dritt mogħti mill-istat lil kull koppja mingħajr ħlas.  Din hija importanti wkoll.  Mela l-proċess tal-medjazzjoni jista’ jintuża wkoll bla ħlas.  Hemm xi sezzjonijiet li jekk ovvjament ikun hemm l-għażla ta’ parti mill-koppja, jista’ wkoll ikun hemm ħlas imma per se l-proċess hu mingħajr ħlas. 

Fl-ewwel stadju, l-medjatur jgħin lill-familja billi jipprova jwassal lill-koppja għar-rikonċiljazzjoni.  Jiġifieri l-ewwel għan tal-proċess huwa r-rikonċiljazzjoni.  Dan ifisser li l-medjatur jagħmel investigazzjoni, u ovvjament x’ħin il-koppja tkun quddiemu, jara jekk hemmx lok ta’ rikonċiljazzjoni.  Jekk dan ma jkunx possibbli, l-medjatur jassisti lill-koppja sabiex jintlaħaq ftehim dwar il-kondizzjonijiet u l-konsegwenzi tal-firda u dan ngħidulu “ftehim bonarju”. Mela jekk m’hemmx lok għal rikonċiljazzjoni, l-għan huwa li l-medjatur jgħin lill-koppja b’mod imparzjali sabiex jintlaħaq ftehim.  Kull naħa tifhem aħjar il-konsegwenzi tad-deċiżjonijiet meħuda sabiex jintlaħaq qbil dwar is-separazzjoni konsenswali.  Dan huwa importanti ħafna.  Il-medjatur jara li ż-żewġ naħat ikunu qed jifhmu għalxiex huma deħlin.  Se jkun hemm il-kuntratt ta’ firda u huwa importanti li l-medjatur ifiehem x’inhuma l-konsegwenzi u għalxiex il-partijiet huma deħlin permezz ta’ dak il-kuntratt.  

Il-proċess ta’ medjazzjoni joffri ambjent prattiku.  Il-problema tista’ tiġi solvuta f’inqas żmien meta mqabbla mal-kawżi ċivili għax hemmhekk għandek il-partijiet li jiltaqgħu quddiem medjatur u jipprovaw jilħqu ftehim fl-inqas żmien possibbli.  Barra minn hekk l-ispejjeż marbuta mal-proċess tal-medjazzjoni huma inqas milli kieku tinfetaħ kawża.  

Kif għedna, meta jinfetaħ każ ta’ medjazzjoni, l-ittra hija bla ħlas fir-reġistru tal-Qorti tal-Familja.  Bħala ambjent informali, l-proċess ta’ medjazzjoni joffri lok għal diskussjoni raġunata quddiem persuna li tgħinhom jiddibattu u jipparteċipaw fi ftehim. Hawnhekk naraw ir-rwol tal-medjatur f’dan il-proċess.  Kif diġà semmejna qabel, għandek persuna li hija imparzjali, li quddiemha jiġu diskussi ċertu affarijiet, ikun hemm dibattitu u ż-żewġ partijiet huma mħeġġa li jipparteċipaw.  Dan huwa importanti ħalli t-tnejn jifhmu għalxiex inhuma deħlin jekk jintlaħaq il-ftehim bejn il-partijiet. 

Hemm ambjent konfidenzjali, isir bil-magħluq u għalhekk il-partjiet jistgħu jitkellmu liberalment filwaqt li l-medjatur huwa marbut bis-sigriet.  Dan huwa importanti ħafna. Fil-fatt il-medjatur hu eżentat milli jiġi mħarrek biex jixhed.  Dan huwa importanti ħalli possibilment fl-istadju ta’ medjazzjoni, il-koppja tkun tista’ toħroġ l-issues u jkunu jistgħu jiġu diskussi bl-għan aħħari li jevitaw li jitilgħu kawża quddiem l-imħallef u jkun hemm ftehim f’dan l-istadju bikri. 

Għandek ambjent ta’ koperazzjoni li jiġu diskussi l-kontroversji u jagħti lok għal rikonċiljazzjoni u kontinwità.  Mela hawnhekk qed naraw li huwa importanti li l-koppja jkunu qed jiġu assistiti permezz tal-għajnuna tal-medjatur ħalli jintlaħaq ftehim u permezz tas-sehem tagħhom matul il-proċess kollu, il-partijiet jaslu fil-ftehim finali tagħhom.  Kif diġà għedna l-għan tal-medjatur huwa li dejjem ifiehem lejn fejn se jaslu.  Huwa importanti li ż-żewġ partijiet ikunu jafu xi ftehim qed jintlaħaq u meta jaslu għal ftehim, il-medjatur jerġa’ jaqra l-ftehim u jerġa’ jispjega.  M’hemmx rebbieħ u tellief imma partijiet li jiftiehmu.  Din hija importanti ħafna.  Irid ikun hemm ftehim bejn il-partijiet u kemm jista’ jkun jintlaħaq b’mod paċifiku. 

Il-proċess ta’ medjazzjoni jinbeda permezz ta’ Ittra li tiġi ppreżentata fir-Reġistru tal-Qorti tal-Familja.  Fil-Qorti tal-Familja għandna Reġistru fejn f’dan l-istadju tal-medjazzjoni jiġu ppreżentati, fost affarijiet oħra, Ittri u Noti.  L-Ittra hija bla ħlas.  Fl-Ittra - li għandha tiġi indirizzata lir-Reġistratur tal-Qrati Ċivili - għandu jiġi indikat l-isem, l-indirizz, il-karta tal-identità ta’ min ikun qed jippreżenta l-ittra kif ukoll il-particulars tal-partijiet l-oħra.  Huwa importanti li jkun hemm din l-informazzjoni fl-Ittra.  U fiha jitolbu lill-Qorti tawtorizza lilha jew lilu sabiex tipproċedi jew jipproċedi.  Huwa importanti li jkun hemm it-talba għalxiex qed issir l-ittra.  

Meta int għandek Ittra fil-proċess tal-medjazzjoni din tista’ issir kemm għal separazzjoni, manteniment, kura u kustodja tat-tfal, kustodja tat-tfal, aċċess minuri u emenda kuntratt.  Kif diġà semmejna meta jkun diġà sar kuntratt, hemm lok permezz tal-medjazzjoni li jkun hemm l-emendi neċessarji. Ovvjament il-partijiet iridu jiftehmu.  

Tista’ wkoll tiġi ppreżentata Nota, fejn waħda mill-partijiet tippreżenta nota fir-Reġistru tal-Qorti tal-Familja.  Hawnhekk għandek kuntratt preparat min-nutar u n-nota tiġi ffirmata minn żewġ avukati.  Il-kuntratt l-ewwel imur għand il-medjatur, jispjega x’fih u wara jmur għand l-imħallef.  Huwa importanti li l-medjatur, kif għedna, se jispjega x’hemm f’dan il-ftehim ħalli ż-żewġ partijiet ikunu jafu lejn xiex deħlin u x’inhuma l-obbligi u r-responsabiltajiet tagħhom.  Jista’ jintalab is-servizz ta’ medjatur partikolari bi qbil bejn iż-żewġ partijiet.  Din hija importanti.  Meta jkun hemm qbil bejn il-partijiet biex jiġi magħżul medjatur, dan irid jitħallas mill-partijiet konċernati.  Jekk ma jkunx hemm għażla ta’ medjatur, jiġi allokat medjatur mil-lista tagħna, il-partijiet ma jħallsux imma l-medjatur jiġi mħallas mill-gvern ta’ Malta.

F’din l-islide qed naraw każijiet ta’ separazzjonijiet mill-2004 sal-2008.  Hemm il-kawżi ntrodotti mill-2004 sal-2008, kemm kien hemm noti, għandek ir-rikonċiljazzjonijiet u kemm ġew ċeduti, kemm kien hemm ftehim bonarju, kemm kienu awtorizzati li jmexxu b’kawża, kemm fil-fatt ippreżentaw kawża ta’ separazzjoni u numru ta’ kawżi li ġew deċiżi.

	
	2004
	2005
	2006
	2007
	2008

	Każijiet Introdotti - Ittri
	673
	632
	688
	664
	756

	Kuntratti approvati preparati min-nutara permezz ta’ nota
	387
	420
	330
	336
	307

	Irrikonċiljaw; Ċedew
	37
	111
	100
	85
	113

	Ftehim bonarju permezz tal-medjazzjoni li wara ġew preżentati b’Nota min-Nutar
	390
	590
	505
	539
	533

	Awtorizzati jmexxu b’kawża
	198
	274
	294
	269
	229

	Ippreżentaw kawża ta’ separazzjoni
	142
	149
	120
	177
	131

	Kawżi (ċitazzjonijiet) li ġew deċiżi
	77
	64
	67
	63
	47


THE CHAIRMAN:  Qed nara dik it-tabella.  Se nieħu s-sena 2008.  Kien hemm 756 każijiet introdotti bħala Ittra. Imbagħad “Ġew Approvati Kuntratti preparati min-Nutar permezz ta’ nota” għandek 307.  Jiġifieri minn dawk is-756? 

MRS. CARMEN BORG:  Le.

THE CHAIRMAN:  Jiġifieri dawk huma akkumulati minn tas-snin ta’ qabel.

MRS. CARMEN BORG:  Dawn huma noti.  Jistgħu jkunu wkoll akkumulati mis-snin ta’ qabel imma dawk ikunu ittri. 

THE CHAIRMAN:  Mela jekk għandek dawk il-113, li huma “Kemm irrikonċiljaw jew ċedew” il-kawża, jiġifieri mhux mill-ammont li bdew fl-2008.

MRS. CARMEN BORG:  Le. 

THE CHAIRMAN:  Dak huwa l-amministrattiv kollu tal-Qorti tal-Familja.

MRS. CARMEN BORG:  Jista’ jiġi minn sena jew snin qabel.  Mhux bilfors ikun mill-2008. 

THE CHAIRMAN: Jekk naraw “In-numru ta’ kawżi/ċitazzjonijet li ġew deċiżi” tal-2008 kien ta’ 47.  Jiġifieri dawk il-47 mhux biss bilfors huma mill-kawżi introdotti, jiġifieri setgħu kienu ċitazzjonijiet ta’ diversi naturi?

MRS. CARMEN BORG:  Li huwa importanti hawnhekk hu li ġew magħluqa fl-2008, jekk se nieħdu din it-tabella, ma jfissirx li jkunu introdotti fl-2008.

THE CHAIRMAN: X’jiġifieri?  Fl-2004 kien hemm 77 każ konkluż u mbagħad fl-2008 kien hemm biss 47 każ konkluż jiġifieri konna inqas effiċjenti?

MRS. CARMEN BORG:  Forsi dwar dan tispjegalek aħjar Mrs. Lautier għax hi qegħda fuq id-deputati.  Fit-tabella hemm array, hemm il-każijiet li huma għall-medjazzjoni, imbagħad għandek il-kawżi li huma ta’ quddiem l-imħallef.  Meta jien qed nitkellem dwar il-medjazzjoni, qed nitkellem fuq l-ewwel parti.  

Jiġifieri jekk int għandek ftehim bonarju, hemmhekk għandek il-lok li jintlaħaq ftehim u ma jmorrulekx b’kawża. 

THE CHAIRMAN: Li jinteressani minn kollox hija kemm irrikonċiljaw. Jiġifieri kien hemm 37 fl-2004, 111 fl-2005, 100 fl-2006, 85 fl-2007 u 113 fl-2008.

MRS. CARMEN BORG:  Eżatt, u dawn qed nitkellmu fuq separazzjonijiet. 

THE CHAIRMAN:  Mela fl-2004 minn 673 ċedew 37, imbagħad is-snin ta’ wara biex ma noqgħodx inkun rispettiv għal kull sena, ċedew 111, 100, 85 u 113.

MRS. CARMEN BORG:  Li trid tikkonsidra wkoll hu, li meta int għandek koppji li waslu fi stadju ta’ medjazzjoni quddiem il-qorti, il-biċċa l-kbira minnhom ikunu pprovaw affarijiet oħra.  Jiġifieri hemmhekk meta int qed tgħid rikonċiljazzjoni u ċeduti u meta tikkonsidra n-natura tal-affarijiet, għandek numru pjuttost tajjeb ta’ 113. 

THE CHAIRMAN:  Irrikonċiljaw ifisser li ma baqgħux għaddejjin fis-separazzjoni?

MRS. CARMEN BORG:  Iva.  Reġgħu qegħdin flimkien. 

THE CHAIRMAN:  Każijiet introdotti għal separazzjonijiet mill-2004 sal-2008, kienu hekk: Fl-2004 kellna 673 każ, fl-2005 kellna 632 każ, fl-2006 kellna 688 każ, fl-2007 kellna 664 każ u fl-2008 kellna 756 każ.

Ma jidhirx li hemm rata ta’ aċċellerazzjoni kbira f’dawk li huma żieda ta’ każijiet introdotti għal separazzjonijiet. 

MRS. CARMEN BORG:  Jidher li hemm qisu bilanċ fuq medda ta’ 4 snin. 

THE CHAIRMAN: Fuq medda ta’ 4 snin m’għandiex każ fejn hemm aċċelerazzjoni b’mod sostanzjali.  Kieku kellna narawha bħala graph m’hijiex at a constant growth. 

Hon Justyne Caruana:  Tinsiex li mbagħad għandek min kien awtorizzat biex jiftaħ kawża.  

THE CHAIRMAN: Jien qed nara każijiet introdotti biss.  Qed neħodha bħala sample.

ONOR. JUSTYNE CARUANA:  Trid tqabbel 2482 ma’ 756.  Għandek kważi 30.5%.  Interessanti wkoll tara kemm kien ilhom miżżewġin min daħħal l-ittri.  Għax int jekk għandek inqas minn 4 snin miżżewġin....

MRS. CARMEN BORG: Intom qed tieħdu kemm kien hemm nies miżżewwġin. Imma f’din it-tabella qed nieħdu każijiet u mhux koppji.  Hawnhekk jista’ jkollok koppja li f’sena daħħlet żewġ applikazzjonijiet.  Jista’ jkollok ukoll il-kontropartijiet, jiġifieri l-ewwel daħħal ittra r-raġel, imbagħad iddaħħal ittra l-mara.  Jiġifieri jkollok koppja waħda b’żewġt ittri għaddejjin fl-istess żmien. 

THE CHAIRMAN:  Mela fil-“Każijiet Introdotti” jista’ jkollok żewġ każijiet tal-istess koppja. Għandkom informazzjoni, li diġà hija miġbura, li tirrifletti l-każijiet ta’ separazzjonijiet fuq livell ta’ koppji individwali, u kif qalet l-Onor. Caruana, kemm kien ilhom miżżewġa? Ma naħsibx li tħarsu lejha dik l-istatistika. 

MRS. CARMEN BORG:  Qed naħdmu fuq statistika bħala koppji individwali.  F’din it-tabella hawn stampa ta’ każijiet biss.  Kif qalet l-Onor. Caruana jista’ jkollok ukoll talbiet differenti.  Hawnhekk m’hijiex kwestjoni ta’ kemm kien hemm koppji peress li ssemmiet kemm kien hemm li żżewġu, dawk huma ovvjament koppji. 

THE CHAIRMAN: Jiġifieri r-realtà hija numru inqas min dawk li hemm hemmhekk. 

MRS. CARMEN BORG:  Iva, għax hawnhekk dejjem qed niddiskutu l-każijiet.  M’aħniex qed niddiskutu bħala koppji. Kif diġà spjegajt ukoll, jista’ jkollok koppja li ddaħħal żewġ applikazzjonijiet bil-kontropartijiet, jiġifieri jkollok ir-raġel li jagħmel applikazzjoni u l-istess tagħmel il-mara.  L-istess għas-separazzjoni, dak ikollna żewġ talbiet u koppja waħda.  

Fil-Qorti tal-Familja għandna wkoll il-kamp kriminali, fejn il-kawżi kriminali kollha li għandhom x’jaqsmu mal-familja, huma trattati minn Maġistrat wieħed.  Jiġu trattati delitti u kontravenzjonijiet marbuta ma’ vjolenza domestika u każijiet ta’ nuqqas ta’ osservazzjoni tal-obbligi dwar manteniment u aċċess.  Meta ma jiġix onorat digriet, il-parti lesa tista’ tressaq lill-parti l-oħra quddiem il-Maġistrat permezz ta’ kwerela. Jiġifieri hawnhekk jiġi kopert għas-salvagwardja tal-interess tal-familja. 

THE CHAIRMAN:  Il-fatt li hemm maġistrat wieħed ma taħsibx li tista’ tagħti lok li allura hemm loġika waħda li qed tiddeċiedi fuq dawn il-każijiet?  Ma taħsibx li l-qorti tal-familja hija magħmula minn mentalità waħda ta’ ġudizzju?

MRS. CARMEN BORG:  Irridu nżommu f’moħħna li l-ġudikant - li f’dan il-każ huwa maġistrat - irid jimxi mal-liġi u jrid ikollna fiduċja fih. 

ONOR. JUSTYNE CARUANA:  L-iskop li jkollok maġistrat hemmhekk, ikun min ikun.  Issa int hawnhekk għandek digriet, kuntratt jew sentenza.  Jiġifieri l-ksur tal-liġi jissuċċiedi meta int ikollok il-prova li jkollok il-ksur.  Mhux kwestjoni li jkollok apprezzament ta’ prova, jew ħallas jew le, jew għandu digriet, jew għandu sentenza jew kuntratt jew m’għandux. Jiġifieri m’hijiex kwestjoni li trid toqgħod tapprezza l-provi u forsi dan il-maġistrat jaħsibha hekk. 

THE CHAIRMAN:  Imma jeżistu każijiet oħra li se jidhru quddiem dan il-maġistrat? 

ONOR. JUSTYNE CARUANA: Dan it-tip ta’ maġistrat ma jismax dawn it-tip ta’ kawżi biss imma tip ta’ kawżi oħra.  Però l-kawżi tal-familja li jkun hemm, jiġu kollha quddiemu. Il-vantaġġ hu li jkollok seduta partikolari u ma jkunx hemm it-taħwid.  

Aħna Għawdex tinstema’ mad-distrett u kieku taf kemm inbatu minnha għax kulħadd ikun qiegħed hemm jissemma’, il-partijiet jikxfu għajnhom li huma separati, li għandhom il-problemi, kemm qed iħallsu manteniment eċċ.  Il-vantaġġ li jkollok din it-tip ta’ seduta huwa wkoll biex tissalvagwardja l-privatezza u l-kwestjonijiet familjari ta’ bejniethom. 

THE CHAIRMAN:  Imma Għawdex hemm l-opportunità li jekk iridu jinstemgħu Malta jistgħu jagħmlu dan? 

ONOR. JUSTYNE CARUANA:  Kriminal le.  Il-każijiet jinstemgħu skont il-post ta’ fejn ikun jirrisjedi l-akkużat. Jiġifieri f’dak il-każ per eżempju, koppja jkunu sseparaw hawn, ir-raġel imur jgħix Malta allura f’dak il-każ tagħmel kwerela u jitressaq Malta imma mill-bqija le jiġifieri fejn ikun joqgħod l-akkużat.   (Interruzzjonijiet) Mela int x’qed jinkwetak?

THE CHAIRMAN: Imma l-fatt li hemm persuna waħda li qed tiddeċiedi delitti u kontravenzjonijiet marbuta ma’ vjolenza domestika, każijiet ta’ nuqqas ta’ osservazzjoni ta’ obbligi dwar manteniment u aċċess.  Imma meta tgħid li ma jiġix onorat digriet, hemm ċertu lok ta’ deċizjoni, naħseb jiena.

ONOR. JUSTYNE CARUANA:  Imbagħad għandek l-ispeċjalizzazzjoni tal-ġudikant.

THE CHAIRMAN:  Veru, imma jista’ jkollok tnejn li qed jispeċjalizzaw.  Jien ġieli nisma’ Membri Parlamentari sħabna fil-plenarja jgħidu li kull Maġistrat jew Imħallef għandu każ ta’ interpretazzjoni anke fil-kriminal.  Wieħed jisma’ delitt u jiġġudika mod, u l-ieħor jisma’ l-istess delitt u jiġġudika mod ieħor.  Min hu ftit laxk, min hu liberali, min hu konservattiv.  Tista’ tkun int u tiġġudika mod, u nista’ inkun jien u niġġudika mod ieħor. Ikollok l-istess liġi li tkun abbażi tal-ġudizzju tagħna. 

Issa f’dan il-każ - għall-maġistrat qed ngħid jien - il-fatt li għandek speċjalizzazzjoni f’idejn persuna waħda biss u m’hemmx persuna oħra, allura ħafna drabi m’għandekx studju ta’ kif l-istess liġi tista’ tiġi interpretata b’modi differenti.  U hawn nistaqsi, dan qed jgħin biex fl-aħħar mill-aħħar ikollna żvilupp fil-metodu ta’ kif qegħdin nimplimentaw il-liġi? 

MRS. CARMEN BORG: Jien naħseb li l-fatt li jkollok Maġistrat wieħed, se jwassal biex ikun hemm ugwaljanza fil-każijiet li jitressqu quddiemu, jiġifieri dan se jkun maġistrat wieħed. 

THE CHAIRMAN: Int qed tgħid il-vantaġġ li jkollok maġistrat wieħed. Jien kont qed ngħid x’jista’ jkunu l-iżvantaġġi ta’ maġistrat wieħed. 

ONOR. JUSTYNE CARUANA: Tista’ taraha minn aspetti differenti.  Fil-każ tal-manteniment, kif għedtlek, jew hemm jew le.  Fil-każijiet ta’ vjolenza domestika - biex inserraħlek rasek ukoll - mhux neċessarjament imorru quddiem dan il-maġistrat għax il-liġi tgħidlek li meta jkunu każijiet ta’ ċerta gravità, int għandek numru ta’ ġranet biex titressaq.  Jista’ jitressaq ukoll fil-każ tad-distrett li ma jkunx l-istess maġistrat.  Imma fil-kawżi ta’ manteniment, ta’ aċċess eċċ., dawn ikollhom ġudikant, jiġifieri diġà jkun sar il-proċess.  Imma f’dan il-każ jew sar jew ma sarx. 

Dan bħal meta jaqbduk issuq mingħajr liċenzja, jew għandek jew le. 

THE CHAIRMAN:  Le, mhux hekk. Jien qed nitkellem minn punto di vista tal-poplu b’mod ġenerali. Int qed titkellem minn punto di vista ta’ avukat li qiegħda fis-sistema.  Jien nista’ nkun dehert għax għamilt xi ħaġa ħażina u tellgħani pulizija fuq taħrika ta’ ksur ta’ liġi, imħarrek għax għaddejt one way.  Issa quddiem maġistrat A jgħidlek mur u terġax tagħmilha u quddiem Maġistrat B iwaħħlek multa.  . 

ONOR. JUSTYNE CARUANA:  Jeżistu dawn l-affarijiet u n-nies jafu li jekk se mmur quddiem dan se nibla’ manteniment ta’ €50 fix-xahar u jekk immur quddiem l-ieħor, se nibla’ €100 fix-xahar.  U jkollok min jistaqsi kif se jagħmel biex minflok imur quddiem dan, imur quddiem l-ieħor għax il-perception tan-nies hekk hi.  Għalhekk hu vantaġġ li jkollok wieħed, ħalli kulħadd jiġi trattat l-istess. 

THE CHAIRMAN: Imma jien dan li qed nistaqsi.  Meta int għandek persuna waħda biss li qed tiddeċiedi, int tarah bħala punt tajjeb jew inkella nuqqas ta’ interpretazzjoni fil-liġi, u allura l-liġi ma tista’ tiżviluppa qatt għax m’għandekx test cases li qed jiġu deċiżi b’mod differenti minn xulxin filwaqt li għandek l-istess liġi?

ONOR. JUSTYNE CARUANA:  M’għandekx l-appell!  Fil-fatt l-emendi li kellna dan l-aħħar għall-Criminal Code tal-manteniment saru minħabba li kellna anomaliji tal-mateniment. 

THE CHAIRMAN: Int qed tara l-effiċjenza tas-sistema bħala avukat imma jien qed nitkellem bħala l-poplu b’mod in ġenerali, bħala outsider li nixtieq li ma nersaq qatt il-qorti.

ONOR. JUSTYNE CARUANA: U li nipproteġi l-ġid taċ-ċittadin flimkien.  Jien qed nagħtik eżempju fejn kellna każijiet quddiem dan il-maġistrat wieħed, għax inħolqot anomalija, mar quddiem l-appell u l-appell iddeċieda mod, imbagħad minn hemm ‘l hinn, bdejna nitkellmu u nagħmlu pressjoni kemm avukati kif ukoll b’mod politiku biex eventwalment riċentament kellna bidla fil-liġi. Jiġifieri mhux għax kien hemm maġistrat wieħed ifisser li l-liġi kienet hekk u baqgħet hekk.  Anzi kien hemm proċess. 

THE CHAIRMAN:  Serraħtuli ftit moħħi. 

MRS. CARMEN BORG:  Din l-informazzjoni li tajt ittieħdet mill-Avviż Legali 397 tal-2003 fejn għandek il-att tal-medjazzjoni u minn ktejjeb intitolat “X’inhu sewwa l-Proċess tal-Medjazzjoni” li kien ħareġ il-Ministeru tal-Ġustizzja u l-Intern fl-2005. Grazzi.  (Interuzzjonijiet).

IS-SUR ALDO TESTONE:  Fil-fatt saret parti mil-liġi għax hija leġislazzjoni sussidjarja tal-Kodiċi tal-Organizzazzjoni u Proċedura Ċivili. 

THE CHAIRMAN:  Meta titkellem fuq il-medjazzjoni, fil-ġudizzju tiegħek – jien dejjem bħala outsider qed nitkellem għax jien qatt ma ġejt bżonn u qatt ma rrikorrejt lejn din il-liġi u qatt ma rajtu b’għajnejja jaħdem - f’Malta, kkomparat ma’ pajjiżi oħra u mar-realtà Maltija, għandna proċess ta’ medjazzjoni reali?

MRS. CARMEN BORG:  Iva. Int għandek proċess fejn jistgħu jiġu pproċessati każijiet bħal separazzjonijiet, aċċess, issues konnessi mat-tfal u fejn għandek tfal barra miż-żweġijiet, jiġifieri l-għan aħħari ta’ kollox huwa li jintlaħaq ftehim minflok inżidu l-konflitt u kollox jitla’ quddiem Imħallef.  Mingħajr il-medjazzjoni l-possibilità hija li l-affarijiet jikbru aktar milli huma.  Fil-medjazzjoni kif diġà għedna wkoll, għandek il-partijiet jiddiskutu bejniethom u jaslu għal ftehim bl-għajnuna ta’ medjatur.  Punt ieħor validissimu huwa x’ħin jintlaħaq il-ftehim u jkun hemm il-kuntratt, jerġgħu jiltaqgħu mal-medjatur u l-medjatur jerġa’ jfiehem ħalli jkunu jafu għalxiex inhuma deħlin, l-obbligi tagħhom. 

THE CHAIRMAN:  F’dan il-proċess ta’ medjazzjoni t-tfal għandhom sehem? Jitkellmu? Jiġu mistoqsija?  It-tfal huma nvoluti fil-proċess ta’ medjazzjoni? F’dan il-proċess ta’ medjazzjoni l-interessi tat-tfal kif jiġu mħarsa? 

MRS. CARMEN BORG:  Jekk jinħass il-bżonn, jintalab rapport tas-social worker jew tal-avukat tat-tfal. 

THE CHAIRMAN: M’hijiex awtomatika.  Jiġifieri l-medjatur ma jpoġġix bil-qiegħda mal-koppja fil-preżenza tat-tfal?

MRS. CARMEN BORG:  Trid tara wkoll li tissalvagwardja lit-tfal fis-sens li lit-tfal se ġġibhom f’ambjent, f’istituzzjoni tal-qorti. Ikollok każijiet li l-preżenza tat-tfal m’hijiex xi ħaġa li hemm bżonn. Jekk jinħass il-bżonn kif qed ngħidlek, hemm social workers, u jsiru dawn ir-rapporti.  Jiġifieri jekk jinħass il-bżonn iva, jkun hemm dawn ir-rapporti. 

THE CHAIRMAN:  Jiġifieri l-medjatur ma jitkellimx direttament hu mat-tfal, għalkemm għandna każ ta’ medjazzjoni u m’aħniex quddiem imħallef jew maġistrat. Bħala proċedura biss qed nistaqsi. 

MRS. CARMEN BORG:  Li nista’ ngħidlek hu li dak li jsir waqt il-medjazzjoni, ikun sigriet. Jekk jinħass il-bżonn jidħol professjonista. Għandna nies li jaħdmu hemm, minn avukati sa family therapists, jiġifieri int trid tara wkoll l-ispeċjalizzazzjoni, jekk hemmx bżonn l-għajnuna, ir-rapporti li jsiru.  L-għan aħħari hu l-interess ta’ kull membru b’mod partikolari t-tfal.  Jiġifieri l-interessi tat-tfal huma dejjem salvagwardjati. 

ONOR. JUSTYNE CARUANA:  B’kumbinazzjoni f’dawn il-ġranet għamilt żewġ mistoqsijiet parlamentari fuq il-medjaturi.  Jiena staqsejt dwar in-numru u jirriżulta li t-total huwa ta’ 10 medjaturi.  Din is-sena ġew maħtura tnejn.  Bejn l-2007 u l-2009 ma ġie maħtur xejn.  Taħseb li dan in-numru huwa biżżejjed? 

MRS. CARMEN BORG:  Fil-preżent qed naraw x’bilanċ hemm bħala caseload.  Kif tista’ tara Marzu/Mejju ta’ din is-sena daħħalna tnejn, jiġifieri jekk jinħass il-bżonn, iva, jiddaħħlu iktar. 

ONOR. JUSTYNE CARUANA: Għamilt ukoll mistoqsija parlamentari fuq il-kwalifiki meħtieġa għall-medjaturi u r-raġuni hija li r-rwol ta’ medjatur huwa delikat ħafna u allura huwa importanti li jinżammu l-livelli.  Għar-rigward il-kors, il-programm ta’ taħriġ fil-medjazzjoni, jiena nformata li t-taħriġ li kien jingħata fil-bidu kien ta’ ċertu tul u t-taħriġ li kien qed jingħata f’dawn l-aħħar snin kien ħafna iqsar.  Tista’ tgħidli eżattament kemm kien u kemm sar bħala tul ta’ kors?  Matul is-snin x’taħriġ jingħataw bħala in service courses u kemm saru minn meta ġiet introdotta l-liġi mill-2004 sal-lum? 

MRS. CARMEN BORG:  Kemm saru eżattament ma nistax ngħidlek, għax f’din il-kariga u din il-post ilha li saret minn Frar tal-2008. Li nista’ ngħidlek hu li bħala kors, it-tul ta’ żmien qabel kien ikun itwal.  Qed isiru diskussjonijiet biex ikun tip ta’ kors differenti milli qed isir fil-preżent. 

ONOR. JUSTYNE CARUANA:  Illum il-ġurnata jekk jien informata tajjeb, il-kors kien ta’ xi xhur. 

MRS. CARMEN BORG:  Mill-informazzjoni li għandi jien ukoll, jidher li hemm diskrepanza li qed nipprovaw naħdmu fuqha. Kif hemm ukoll fir-risposta mill-Ministru Mifsud Bonnici, dik hija rwol taċ-ċentru tal-medjazzjoni, jiġifieri per se jien bħala co-ordinator tal-qorti ma nidħlux fiha.  Biss ovvjament hemm kuntatt bejnietna u nagħmlu s-suġġerimenti tagħna. 

ONOR. JUSTYNE CARUANA:  X’tgħidli rigward it-taħriġ li jingħata wara li jinħatru l-medjaturi?

MRS. CARMEN BORG:  Dawn jiġu mħeġġa biex jattendu training u seminars li jkun hemm offruti minn aġenziji differenti.  Per eżempju kien sar seminar dwar ir-rwol tar-raġel fis-separazzjoni li ġew imħeġġa jattendu għalih.  Fosthom kien hemm courses oħrajn din is-sena. 

ONOR. JUSTYNE CARUANA:  Dawn il-korsijiet iridu jħallsu huma għalihom?

MRS. CARMEN BORG:  Jekk mhux l-ammont kollu, imma perċentwal jitħallas mill-qorti.  Kien hemm każijiet fejn tħallas kollu wkoll. 

THE CHAIRMAN: Il-valur tat-tfal fil-liġi tal-medjazzjoni, fil-liġi tal-familja, kif nistgħu naraw li jiġi mħares?  Kif qed jiġi kkalkulat illum?  Aħna kellna laqgħa hawnhekk u espert li kien mistieden uża l-espressjoni li t-tfal jiġu meqjusa qishom l-assi meta tiġi maqsuma l-proprjetà bejn ir-raġel u l-mara t-tfal, min se jieħu dan u min se jieħu l-oħra.  Fl-aħħar mill-aħħar kollox għandu jiġi maqsum, allura anke t-tfal, imma kieku l-liġi kellha tinkiteb mill-ġdid illum, x’kambjament wieħed jista’ jagħmel biex it-tfal jiġu mogħtija aktar importanza? 

F’xi gazzetta kien hemm artikolu dwar kemm hu importanti li l-qorti tal-familja jkollha aktar widen għall-importanza tat-tfal.  Ħafna drabi m’hemmx dan l-understanding tal-bżonnijiet tat-tfal. Dan kien ġudizzju tajjeb jew le? X’inhi r-realtà llum?

MRS. CARMEN BORG:  Bħala kas per se ma nistax nidħol fih u lanqas se nidħol għax ma nistax. Biss li nista’ ngħidlek huwa li l-interessi tat-tfal kif diġà semmejna, huma mħarsa kemm permezz tal-avukat tat-tfal kif ukoll tas-social workers. Trid tikkonsidra wkoll li jekk ma jidħlux dawn il-partijiet waqt il-proċess, ma jinħassx il-bżonn tal-avukat tat-tfal jew is-social worker jew il-psychologist..
THE CHAIRMAN:  Min jiddeċiedi jekk għandhomx jidħlu jew le?

MRS. CARMEN BORG:  Il-medjatur, li huwa imparzjali.  L-imparzjalità toħroġ ukoll mill-fatt li jekk il-qorti talloka każ lil medjatur, u l-medjatur iħoss li hemm konflitt ta’ interess, hu jagħmel nota lill-qorti u jekk ikun hemm raġunijiet validi, jinbidel il-medjatur.  Jiġifieri l-imparzjalità hija importantissima. 

THE CHAIRMAN:  L-imparzjalita hija importanti għall-fini sabiex ikunu mħarsa d-drittijiet taż-żewġ adulti involuti.  Donnu qed tinstema’ din it-tip ta’ kuxjenza soċjali jew kritika fir-rigward tas-sistema legali biex ma ngħidx il-qorti tal-familja biss biex ikun hemm id-dritt li t-tfal jinstemgħu. Din qed tinstema’ diversi drabi, anke fil-qorti kriminali, jiġifieri jissemma’ l-fatt li ħafna drabi t-tfal mhux qed jingħataw widen.  Kieku kellna nerġgħu nibnu l-liġi mill-bidu fuq loġika tad-dritt tat-tfal, il-leġislatur kien jagħmilha totalment differenti milli hi?

ONOR. JUSTYNE CARUANA:  Il-problema hi għax m’hemmx liġi tat-tfal. Il-kwestjoni kollha hi li l-liġi kulma tgħidlek hi li l-aqwa l-interess tat-tfal irid jipprevali, imma mbagħad m’hemmx dettalji.  (Interruzzjonijiet) Qed nipprova nispjegalek il-medjazzjoni.  Trid tiddistingwi daqsxejn bejn il-proċessi sostanzjali tal-medjazzjoni fejn koppja qed jipprovaw jirrikonċiljaw jew jirregolaw is-separazzjoni tagħhom.  Jekk ikun hemm qbil, ikun hemm separazzjoni bonarja allura f’dak il-każ l-interessi tat-tfal qed jiġu mħarsa mill-ġenituri. 

THE CHAIRMAN: Għandek raġun, imma jekk żewġ adulti jisseparaw bonarjament xorta ma nafx jekk ftehmux kif jaqbel lilhom bħala adulti u jekk rawx l-interessi tat-tfal.  Jien jista’ jkolli adulti li jfittxu l-interessi tagħhom. Dawn faċilment jaslu għal qbil bonarju ta’ kif huma jisseparaw u l-interess tat-tfal ħadd ma jagħti kasu. 

MRS. CARMEN BORG: Li m’intix qed tikkonsidra hu l-fatt li dan hu proċess li jwassal għal kuntratt li se jgħaddi min taħt idejn imħallef, jiġifieri jekk l-imħallef jara li l-interessi tat-tfal m’humiex salvagwardjati, dak il-kuntratt ma jgħaddix. 

THE CHAIRMAN:  L-imħallef se jiddeċiedi fuq il-liġi li għandu, mela se jara l-interessi tat-tfal jekk ġewx imħarsin mhux fuq il-buona grazia tiegħu jew l-intelligenza tiegħu jew l-emozzjonijiet jew l-interessi tal-mistier tiegħu, imma se jirregola l-interessi tat-tfal fuq dak li kitiblu l-leġislatur.  Il-leġislatur jista’ ma kitibx affarijiet, ma lleġislax fuq interessi tat-tfal, allura faċilment l-interessi tat-tfal they do not feature anywhere fil-leġislazzjoni, faċilment il-leġislatur ma jistax jirregola l-ħarsien tal-interessi tat-tfal ma liġi li huma nulli fiha.

MRS. CARMEN BORG:  Ma naħsibx li hija kwestjoni ta’ nullità bħala interessi tat-tfal. 

ONOR. JUSTYNE CARUANA:  Il-liġi per se ma teżistix.  Dik hija l-problema kollha.  Però trid tiddistingwi daqsxejn bejn dan l-istadju ta’ medjazzjoni u l-proċess l-ieħor tas-separazzjoni.  Fil-medjazzjoni l-imħallef jara t-termini u l-kondizzjonijiet dwar l-aċċess u manteniment.  Per eżempju jekk jara li l-manteniment hu baxx, minkejja li ż-żewġ partijiet qed jaqblu, jgħidilhom li le dan il-manteniment mhux biżżejjed.  Jew jiżdied jew ma jiffirmax.  Dwar l-aċċess, jekk ikun daqsxejn anomalu jew se jħawwad ir-rutina tat-tifel jew tifla għax ikun daqsxejn stramb, l-imħallef se jgħidilhom le, għax it-tifel filgħodu jrid imur l-iskola u mhux se ċċaħdu milli jmur l-iskola. L-imħallef ma jiffirmahx.  

Aħna għandna maġistrat Għawdex li trid tagħtihulu soft copy u jirranġalek hu.  Jgħidlek li jekk mhux se jaċċettawh hekk, hu mhux se jiffirmah f’dan l-istadju.  Imbagħad għandek stadji oħra fejn il-ġenituri ma jaqblux imbagħad imorru quddiem il-maġistrat.  Imbagħad jiġi kas normali, jiġu s-social workers, child psychologists u avukati tat-tfal. Imbagħad huwa f’dak l-istadju li huwa importanti li nressqu l-vuċi tat-tfal, u dan isir billi tiġi ntrodotta l-liġi tat-tfal. 

THE CHAIRMAN: Dak li għedt int allura qed jikkonferma l-kuntrarju ta’ dak li jien għedt l-ewwel, li l-maġistrat qiegħed jirregola l-interess tat-tfal mhux abbażi tal-liġi imma abbażi tal-buona volonta tiegħu, tal-kuxjenza tiegħu. 

ONOR. JUSTYNE CARUANA:  Għax għandu blanket provision li tgħidlu li l-aħjar interess tal-minuri għandu jipprevali. 

THE CHAIRMAN: Mela insa għall-argument il-liġi tat-tfal. Imma l-interess tat-tfal, intrinsikament fil-liġi tal-familja jew tal-medjazzjoni mhux qiegħed mitkub.  Issa ejja ngħidu li l-maġistrat jiġi jaqa’ u jqum. Dan m’għandux regoli ffissati li jħarsu d-drittijiet tat-tfal. Mela f’Malta aħna qegħdin noqogħdu biss għal buona volontà, għal kuxjenza tajba ta’ dak l-imħallef jew dak il-maġistrat li qed jaħdem dak il-ħin. Li kieku dak il-ħin ikun maġistrat li qam bin-nervi għall-argument... (Interruzzjonijiet) Qed nitkellem f’isem il-poplu ħalli jekk niġi rrapportat... (Interruzzjonijiet) Hemm barra l-ġurnalisti m’humiex avukati. 

ONOR. JUSTYNE CARUANA:  Tħallatx il-bonarja - fejn qed nitkellmu fuq qbil bejn il-partijiet - mal-kontenżjuż - fejn għandek parti kontra l-oħra.  Hawnhekk qed nitkellmu fejn il-partijiet qed jaqblu, jiġifieri m’għandekx ġlied. Għandek il-partijiet qed jaqblu. 

THE CHAIRMAN:  Naqbel miegħek.  Jien l-iżjed li nibża hu fejn jistgħu jiġu abbużati l-iżjed l-interessi tat-tfal, mhux fejn għandi żewġ persuni li qed jiġġieldu. Qed nibża’ dwar fejn għandi żewġ persuni li baxx baxx jistgħu faċilment qegħdin jaqblu fuq kuntratt bonarju fejn l-interess tat-tfal jintesa.  Jien dak li rrid biex inserraħ moħħi.  Jekk int ma taqbilx ma’ dak li qed ngħid jien, jien ma rridx naqbel ma’ dak li qed ngħid jien.  Jiġifieri nixtieq li dak li qed ngħid jien, mhux minnu.  Tiddejjaq xejn, għidli li mhux minnu u li nista’ nserraħ moħħi.  Dak li nixtieq nisma’ jien. 

MS MARY LOURDES LAUTIER:  Mela ħa nserraħlek rasek. Il-kuntratti meta jitilgħu quddiem l-imħallef, nista’ nassigura lil kulħadd li jiġu scrutinized mill-ewwel sal-aħħar paragrafu, speċjalment dwar manteniment li jkun se jingħata lill-mara jekk ikun il-każ u aktar u aktar jekk ikun hemm tfal.  Meta l-manteniment ikun baxx, il-kuntratt jieqaf mill-ewwel.  L-Imħallef javża b’ċertu mod lill-avukati biex jerġgħu jaħdmu fuq il-każ jew jipprovaw iżidu l-manteniment.  Fejn jara li mhux se jaqblu l-partijiet biex iżidu ċertu manteniment kemm għall-mara kif ukoll għat-tfal, jintalbu dokumenti tat-taxxa jew tal-qliegħ, returns kollha tal-aħħar sentejn u nista’ nassigurakom li kull kas jinħadem wieħed wieħed individwali u jinħadem dak il-ħin.  Kollox ikun ikkonsidrat inkluż jekk hux qed titħallas kera u jekk għandhomx loans.  Meta tiġi għall-kura u kustodja tat-tfal huma jiftiehmu dejjem fl-interess tal-minuri. Inutli jkollok ġenitur minnhom li assolutament ma jistax ikun parti fit-trobbija tat-tfal minħabba impenji ta’ xogħol li jkollu.  

L-istess għall-aċċess, imma t-tfal qatt ma’ jiġu mifrudin.  Ikun hemm kuntratti fejn it-tfal ikunu se jinfirdu u min se jmur mal-mara u min se jmur mar-raġel.  Dawk jieqfu immedjatament.  L-ewwel jinħatar psikologu u nistennew ir-rapport tiegħu biex naraw jekk hux ta’ benefiċċju għat-tfal, speċjalment meta jkunu daqsxejn kbar ngħidu aħna ta’ 16-il sena, fejn din nikkonsidrawha wkoll.  Illum ma ġġiegħlhomx jgħixu ma’ ġenituri jekk vera għandhom ċertu xewqa jew li jkun aħjar għalihom minħabba studji li jkollhom, ikunu aħjar ma’ ġenitur minn ieħor imma tfal mifrudin qatt.  Lanqas meta fil-kuntratt ikun hemm li t-tfal jgħaddu nofs ġimgħa ma’ ġenitur u nofs ġimgħa ma’ ġenitur ieħor.  Dan ma jgħaddix anqas.  Il-kuntratt jieqaf u jintalab rapport. 

THE CHAIRMAN:  Meta jsir ir-rapport, ir-rapport isir fl-interess taż-żewġ adulti?

MS MARY LOURDES LAUTIER:  Dejjem fl-interess suprem tal-minuri.  Hekk suppost u hekk isir. 

ONOR. JUSTYNE CARUANA: Fil-bonarja dak, għax ovvjament x’ħin niġu għall-kontenzjuż.... 

MS MARY LOURDES LAUTIER:  Nerġa’ mmur fuq manteniment.  Fejn persuna tkun unemployed, anke dawk ikunu mitluba jġibu returns jew dokumenti oriġinali mid-Dipartiment tas-Servizzi Soċjali li jkunu fuq letterhead u ffirmati.  Xejn ma jgħaddi iġri u ġerri f’dawn l-affarijiet. 

IS-SUR ALDO TESTONE:  Bħala punt ta’ kjarifika nixtieq ngħid li għalkemm l-ewwel fil-kriminal issemma’, u hekk hu, li hemm maġistrat wieħed, fil-qorti tal-famija għalkemm hawnhekk qed jissemma’ bħala fis-singular, hemm diversi mħallfin speċjalizzati u huma surrogati.  Bħalissa hemm tnejn però hemm oħrajn li għadhom qegħdin jispeċjalizzaw. L-opinjoni u l-proċedura hija standard, użata mill-imħallfin kollha li huma surrogati joqogħdu f’dik il-qorti. 

ONOR. JUSTYNE CARUANA:  Dan dejjem fi stadju bonarju għax int trid tispjega biex min ikun qed jisma’, jifhem. Meta imbagħad ma jkunx stadju ta’ separazzjoni bonarja, imbagħad ovvjament ix-xena tinbidel kompletament għax ikollok il-ġenituri wieħed kontra l-oħra.  Imbagħad ovvjament hemmhekk huwa importanti li l-liġi tat-tfal tidħol in vigore għax hemmhekk imbagħad ikun hemm lok għall-abbuż u sfruttament tat-tfal kemm psikoloġiku u emozzjonali. 

THE CHAIRMAN:  Se nkompli ma’ dak li qed tgħid int.  Ejjew ngħidu li Malta teknikament m’huwiex possibli li jkollna l-liġi tat-tfal kif nistgħu nimmaġinaw li hemm f’pajjiżi oħra.  X’jonqos però biex dawk l-interessi jkunu nklużi fil-liġi li tirregola lill-familja u allura aħna xorta waħda nkunu nistgħu ngħidu li għandna l-istess benefiċċji li jista’ jkollna bil-liġi tat-tfal? 

ONOR. JUSTYNE CARUANA:  Ma tistax.  Għax il-liġijiet li permezz tagħhom qed titkellem Carmen Borg u kulħadd, huma proċedurali. Il-liġi tat-tfal m’hijiex xi ħaġa ta’ proċedura imma huma drittijiet li jridu jkunu forma leġislattiva.  Issa meta int għandek l-att fil-qorti tal-familja, huwa jistipola l-poter, il-kompożizzjoni u l-att amministrattiv.  Meta int qed titkellem fuq drittijiet ma tistax tinkorporahom f’din.  Bħal meta qed titkellem fuq il-liġi tal-adozzjoni. Id-drittijiet tal-addottat u d-drittijiet tal-addottar joħorġu mill-Kodiċi Ċivili imma mbagħad għandek il-Kodiċi ta’ Organizzazzjoni u Proċedura Ċivili li tirregola l-andament u x’għandu jsir u ma jsirx.  Il-Kodiċi Ċivili jistipulalek ċerti affarijiet imma l-mod ta’ kif topera l-qorti ma toħroġx mill-Kodiċi Ċivili imma toħroġ mill-Kodiċi ta’ organizzazzjoni u Proċedura Ċivili.  Trid tiddistingwi bejn it-tnejn. 

THE CHAIRMAN: Jista’ allura jkollna liġi li tirregola x’inhuma l-interessi tat-tfal u li tħares l-interessi tat-tfal f’din iċ-ċirkostanza ta’ meta koppja tmur fil-qorti tal-familja?  Ejja ngħidu li teknikament, minħabba s-sistema tal-liġijiet tagħna kif inhuma mibnija m’huwiex daqshekk possibbli li jkollna l-liġi tat-tfal kif għandhom pajjiżi oħra.  Issa bl-istess benefiċċji li għandhom pajjiżi oħra permezz tal-liġi tat-tfal, jistgħu jiġu inkorporati f’liġijiet oħra?  Jista’ jkollna liġijiet li jirregolaw l-interessi tat-tfal f’dan il-proċess tal-qorti tal-familja? 

ONOR. JUSTYNE CARUANA:  Trid tkun liġi għaliha. 

THE CHAIRMAN: Trid tkun liġi għaliha li tirregola dak il-waqt biss. Jiġifieri jekk aħna f’dan il-pajjiż għandna dawn id-drittijiret imqassma f’ħafna liġijiet... 

ONOR. JUSTYNE CARUANA: Int l-ewwelnett għandek il-konvenzjoni internazzjonali tat-tfal. Din trid tiġi riflessa fil-liġijiet tagħna. Fil-liġijiet tagħna għandek blanket provision waħda li tgħid li l-interessi tat-tfal għandhom jiġu l-ewwel. X’inhuma l-interessi tat-tfal u kif jipprevalu huma suġġettivi. Issa għall-grazzja t’Alla fl-istadju tal-bonarja ma nistax ingerger għax għandna l-imħallfin li jieħdu kollox in konsiderazzjoni imma imbagħad għandek fl-istadju kontenzjuż fejn dawn id-drittijiet jistgħu jiġu abbużati minħabba l-makkakkerija ta’ xi parti jew oħra.

THE CHAIRMAN: Se ġġiegħelni nidħol għal mistoqsija oħra.  Li kieku d-drittijiet tat-tfal kif qegħdin imniżżla fil-convention jiġu trasportati fil-liġi tat-tfal, x’differenza se toħloq lill-proċess tal-qorti tal-familja llum?

ONOR. JUSTYNE CARUANA:  Ovvja li se toħloq differenza għax int imbagħad għandek arma legali.  Jien x’ħin se mmur quddiem il-maġistrat se ngħidlu li għandek il-liġi hawnhekk. 

THE CHAIRMAN:  Imma issa agħtina x’nifhmu, lilna li m’aħniex avukati u tekniċi f’dan ir-rigward, kif tista’ tagħmel differenza din il-liġi tat-tfal illum bil-proċeduri li hemm illum.

ONOR. JUSTYNE CARUANA:  Għax tista’ tinfurzaha.  Int se jkollok liġi fejn tfal ta’ kull età huma x’inhuma, għandhom id-dritt li jinstemgħu, għandhom id-dritt fiżiku li jkollhom aċċess għall-qorti li jistgħu jdaħħlu talba permezz tal-avukat jew tal-gwardjan tat-tfal.  Illum għandna sistema ta’ kuraturi u għandna sistema tal-avukati tat-tfal però dik tiddependi mhux jekk jitolbux it-tfal, għax it-tfal m’għandhom l-ebda locus standi fil-proċeduri.  Ma jistgħux jidhru fil-proċedura u jgħidu li jridu avukat tat-tfal jew kuratur jew gwardjan. Huma l-ġenituri li jistgħu jagħmlu hekk għalihom.  Permezz tal-liġi tat-tfal, int tista’ tagħti locus standi lit-tfal li jinħatar uffiċjal tal-qorti li jirrapreżenta l-interessi tagħhom u jkollu kuntatt dirett mat-tfal fejn it-tfal ikunu parti mill-kawża.  Kif qegħdin issa ma jista’ qatt isir. 

THE CHAIRMAN:  Kieku kellu jkollna l-liġi tat-tfal, il-proċeduri tal-qorti tal-familja kif jinbidlu? 

MS MARY LOURDES LAUTIER:  Mhux se nirrispondik 100% fuqha. Se mmur fuq dak li qalet l-Onor. Caruana, meta jkun hemm seduti fejn imħallef jisma’ t-tfal fuq rakkomandazzjoni tal-medjatur jew inkella wara rikors li jkun għamel xi ħadd mill-ġenituri.  Dan kemm fi stadju ta’ ċitazzjoni, kemm fi stadju ta’ medjazzjoni jew f’rikors ġenerali, l-imħallef se jisma’ lil dik il-minuri - li jista’ jkun minn ċerta età imma li jkun jaf jitkellem u jesprimi ruħu - jew inkella tiġi rakkomandata mill-ombudsman.  Meta jisma’ lit-tfal in camera, mhux fil-preżenza la tal-avukati u lanqas tal-ġenituri, qabel ma jitilqu, jingħatalhom in-numru tat-telefon tagħna d-deputati biex jekk jinqalalhom il-ħsieb jew ikunu jixtiequ jerġgħu jkellmu lill-imħallef, they bypass the lawyers and the parents. Kellna każijiet fejn it-tfal iċemplulna mbagħad nirranġaw mal-imħallef u nwaslulu l-messaġġ biex ikellimhom. 

ONOR. JUSTYNE CARUANA:  Dik hija xi ħaġa tajba ħafna.  Però legislative framework ma jeżistix.  Allura mhux aħjar ikollok il-liġi li tipproteġi u tistipula l-parametri ta’ fejn wieħed jista’ jopera? Għaliex qed isiru ċertu affarijiet li eventwalment jista’ jiġi xi ħadd u jikkontesta l-vadilità tagħhom. Per eżempju jgħidlek: Kif int kellimt lit-tifla?  Dawn huma affarijiet li jqumu sakemm ikun hemm xi test case għax la m’għandekx il-liġi m’għandekx ir-regolazzjoni.  Qegħdin f’sitwazzjoni free for all li tiddependi ħafna mid-diskrezzjoni tal-ġudikant. Imma din id-diskrezzjoni sakemm tista’ twassal?  Kemm jista’ jerfa’ responsabbilità l-ġudikant meta eventwalment dan jista’ jiġi anke challenged fuq bażi kostituzzjonali fl-aħħar mill-aħħar?  S’issa għadu qatt ma qam kas però l-liġi kif inhi ma teskludix li jista’ jqum kas. 

THE CHAIRMAN:  Proċedura tista titbiddel. Il-ġudikant out of his own free will għax qalbu tajba u għax jifhem il-kas juża proċedura imma għada nista’ nidħol jien u ma nagħmilx l-istess ħaġa.

ONOR. JUSTYNE CARUANA:  Kelli opportunitajiet nara liġijiet tat-tfal oħra.  Il-liġi tas-South Africa u tal-Awstralja qegħdin bellezza.  Issa aħna suppost li progrediti aktar minn tas-South Africa. Aħna dejjem inħarsu lejhom bħala a third world country. Dawn għandhom il-liġi tat-tfal li hija elaborata u avvanzata. Għandek tal-Awstralja wkoll, Commonweath country bħalna.  Aħna bħala ċiviltà suppost ħafna aktar ċivilizzati minnhom.  Imma għaliex f’dan il-qasam dawk il-pajjiżi avvanzaw u aħna le?

THE CHAIRMAN:  Ir-risposta li ġejna mogħtija proprju mill-uffiċju tal-avukat ġenerali hi li għax aħna avvanzati aktar ma nistgħux nagħmluhom bħalhom għax huma bdew jagħmlu l-liġijiet mill-bidu u aħna ma nistgħux nagħmluha.

ONOR. JUSTYNE CARUANA:  Il-liġijiet tat-tfal li għandhom fis-South Africa u fl-Awstralja jipproteġu t-tfal sa mit-tnissil.  Anke jipproteġu d-drittijiet tal-embryo anke meta jkollok kas ta’ surrogate motherhood.  Tant daħlu fis-suġġett.  Din hija xi ħaġa li aħna suppost qed naspiraw għaliha.  Meta hawn dan il-moviment u dan ħareġ anke meta tkellimna fuq is-suġġett tal-bio-etika.  Dawn il-liġijiet jidħlu fiha.  Malta kellna kas wieħed fejn indaħal il-kuratur ad ventrem tal-qorti biex jipproteġi t-tarbija li għadha ma twelditx.  Il-liġi tagħna però ma tgħidlek xejn.  Intużat proċedura, kienet test case imma mhux għax għandek xi ħaġa li tirregola. 

Dawn il-liġijiet li semmejt jien, il-liġijiet tat-tfal, l-ewwelnett jiddefinixxu x’inhuma tfal. Għandek id-definizzjoni li huma konsidrati tfal sa min qabel it-twelid.  Dan ukoll huwa difett fil-liġi tagħna għax aħna għandna l-liġi kriminali li tistipulalek ma nafx kemm-il età differenti.  Għandek imbagħad biex tiżżewweġ irid ikollok 16-il sena imma biex tilħaq ir-rata maġġorenni, 18-il sena u biex tivvota 18-il sena. Imbagħad għandek ukoll il-Kodiċi Kriminali li jiddistingwi bejn l-etajiet skont l-intellectual level ta’ dak li jkun. 

Is-Sur James CArabott: Ironikament l-Ingilterra tista’ toħroġ care order fuq l-omm li jkollha tarbija fil-ġuf.  Per eżempju jekk omm tiddependi fuq id-droga u qed tagħmel ħsara lit-tarbija fil-ġuf minħabba xi dipendenzi fuq id-droga, f’Malta ma tistax toħroġ care order imma l-Ingilterra iva.

ONOR. JUSTYNE CARUANA:  Aħna ma nistgħux, għax care order toħroġha fuq tifel jew tifla jew tarbija mwielda. Dawn iċ-children’s acts li semmejt jipproteġu lit-tarbija sa mit-tnissil. 

THE CHAIRMAN:  Irrid niġbed l-attenzjoni li fl-aħħar mill-aħħar fuq ir-risposti li qed ningħataw nieħdu ħsieb li nagħmlu rakkomandazzjoni tagħna. Dan għall-fini ta’ meta nkunu qed nippreparaw ir-rapport. 

Rigward dak li qalet l-Onor. Caruana, jeħtieġ li l-interessi tat-tfal jiġu mħarsa f’liġijiet apposta u anke l-embryo għandu jkun imħares mit-tnissil tiegħu. Irridu nitħabbtu bħala Kumitat dwar l-Affarijiet Soċjali biex id-drittijiet tat-tfal ikunu mħarsa anke fil-qorti tal-familja. 

ONOR. JUSTYNE CARUANA:  Qed ikollna wkoll separazzjonijiet fejn il-koppja jkunu qed jistennew tarbija.  Tiġi l-mara b’żaqq daqsiex u qed jisseparaw.  X’se jiġri?  Ma tistax tirregola fuq din it-tarbija kemm f’separazzjoni bonarja kif ukoll jekk kontenzjuża.  Kif se tirregola fuq tarbija li għadha ma twelditx?  Għandna dawn it-tip ta’ problemi li b’xi mod iridu jiġu indirizzati. Almenu jkollok uffiċjal tal-qorti li jista’ jiddefendi l-interess tat-tarbija li għadha ma twelditx. 

Qed ikollna ħafna każijiet ta’ denegata paternità. L-interessi tat-tfal fejn huma? Jinħatar il-kuratur imma dan x’jgħidlek?  Jgħidlek biex tagħmel id-DNA testing mingħajr ma jiġi kkonsidrat imbagħad id-disruption li se jkun hemm fuq il-minuri meta joħroġ ir-riżultat tad-DNA.  Min qed jaħseb għalihom dawn l-affarijiet? 

IS-SUR ALDO TESTONE: F’dawn il-każi l-qorti stess titkellem u tgħidilhom jekk humiex se jkomplu bil-proċeduri.

ONOR. JUSTYNE CARUANA:  Imma l-qorti li m’għandniex liġi li tirregolaha tista’ timxi sa ċertu punt.  Ma tistax timponi.  Trid twissi lill-partijiet għax huwa dmir tagħha imma ma tistax tordnalhom. Trid toqgħod għat-talbiet li hemm. 

IS-SUR ALDO TESTONE: Dan l-aħħar kien hemm każ ta’ rikors mill-Avukat Ġenerali biex jaħtar avukat jippatroċijna l-fetus fejn l-omm ma riditx tmur l-isptar biex twelled.  Il-qorti ddeċidiet u ħatret avukat li kien fl-interess tiegħu li jwassal il-mara l-isptar, imbagħad waslet u kellha tarbija. 

ONOR. JUSTYNE CARUANA:  Imma dan on the basis tal-liġi kriminali u mhux ċivili. Jiġifieri f’dak il-kas mhux on the basis tad-drittijiet tal-fetu imma biex l-omm she does not procure an abortion għax dak huwa reat kriminal.  Jiġifieri l-intervent tal-avukat ġenerali kien xprunat mill-Kodiċi Kriminali mhux miċ-Ċivil. 

THE CHAIRMAN: Jien naħseb li huwa importanti li ssir rakkomandazzjoni minn dan il-kumitat fir-rapport li għad irridu nippublikaw li l-interessi tat-tfal matul l-istadji kollha u l-proċeduri tal-qorti tal-familja jiġu mħarsa.  Mil-lat purament mingħajr background legali jiena naħseb li l-leġislazzjoni għandha wkoll tiġi studjata mill-ġdid. Jien niġġudika, forsi mingħajr m’għandi dritt, li hija liġi li tagħti proċeduri ġusti f’dawk li huma drittijiet tal-adulti imma jien naħseb li f’xi ħin irridu nikkonsidraw u naraw dawn il-proċeduri kemm verament qegħdin ukoll jagħtu indirizz ġust għall-interessi tat-tfal.  F’xi ħin jew ieħor is-soċjetà tagħna trid tibda tħares l-interessi tal-iżjed parti li hija vulnerabbli u dgħajfa.  L-egoiżmu tal-adulti jista’ jwassal biex iweġġgħu l-iżjed partijiet li huma vulnerabbli li huma t-tfal. 

Jien ngħid li s-soċjetà tagħna ma tistax tibqa’ sejra hekk ‘il quddiem u tirregola biss għall-interess tal-adulti u mhux qed tħares l-interess tat-tfal.  Naħseb min-naħa tagħna bħala Kumitat dwar l-Affarijiet Soċjali irridu nitfgħu l-attenzjoni tagħna mhux biex nevalwaw il-qorti tal-familja vis-a-vis dak li diġà jeżisti llum f’dik li hija liġi jekk hijiex qed taħdem kif suppost, imma rridu naraw il-qorti tal-familja kif qed taħdem illum vis-a-vis dak li m’għandiex regoli għalihom, jiġifieri l-interessi tat-tfal.  Hemm irridu nitfgħu għajnejna meta niġu biex nagħmlu r-rakkomandazzjonijiet tagħna. 

IS-SUR ALDO TESTONE: Hawnhekk xtaqt nippreżenta r-regolament u proċedura li jirregolaw żweġijiet kattoliċi, u dan dejjem fl-ambitu tal-Qrati ċivili. Din hija l-Liġi dwar iż-Żwieġ, Kap. 255.  L-għanijiet ta’ din il-liġi huma...(Interruzzjonijiet) 

THE CHAIRMAN: Tista’ tispjega l-kelma kattoliċi għalfejn semmejtha?

IS-SUR ALDO TESTONE: Kattoliċi għax l-għan ewlieni ta’ din il-liġi huma dawk li jikkonċernaw iż-żweġijiet li saru bir-rit kattoliku. 

Fiha hemm proċedura applikabbli għal talba ta’ nullità ta’ żwieġ kattoliku. Din il-liġi għandha artikoli li jittrattaw il-proċedura li trid issir quddiem il-Qorti tal-Appell, u Artikolu 30 li jirregola l-proċedura mibdija quddiem il-Qorti ċivili sezzjoni Familja. Fil-każ ta’ proċedura mibdija quddiem il-Qorti ċivili, Sezzjoni Familja, l-Artikolu 30 jgħid li kif ikun hemm petizzjoni ppreżentata lit-tribunal metropolitan li tkun intlaqgħet, il-qorti għandha tissospendi l-proċedura li jkun hemm quddiemha.  Jiġifieri f’każ li jkun hemm talba quddiem it-tribunal metropolitan - li huwa tribunal ekleżjastiku u huwa inkarigat u jista’ jagħti l-annullamenti taż-żwieġ - il-qorti tas-sezzjoni familja għandha tissospendi l-proċedura quddiemha. Il-qorti ma terġax issir kompetenti sakemm il-każ ikun irtirat minn quddiem it-tribunal jew dikjarat deżert mit-tribunal.  Hawnhekk wieħed irid jagħmel distinzjoni bejn qorti u tribunal.  

Id-dmirjiet tar-Reġistratur tal-qrati skont l-artikolu 30 huwa li jżomm iċ-ċertifikat li juri li l-petizzjoni ntlaqgħet fir-reġistru, u jrid iġib dan iċ-ċertifikat a konjizzjoni tal-qorti.  

Hawnhekk se ngħid kemm kienu l-kawżi mwaqqfa bejn is-snin 2004 u llum, għax bdew proċeduri quddiem it-tribunal metropolitan u l-każijiet imwaqqfa quddiem it-tribunal metropolitan.  Dan juri 43 fl-2004, 50 fl-2005, 57 fl-2006, 54 fl-2007, 48 fl-2008 u sal-lum 23 fl-2009.  Minnhom fl-2005 kien hemm żewġ każi li ġew imwaqqfa minn quddiem it-tribunal metropolitan.  Kien hemm każ ieħor fl-2006 u fl-2007 u din is-sena hemm diġà żewġ każi li ġew imwaqqfa minn quddiem it-tribunal metropolitan. 

Hemm min ma jkunx irid ikompli bl-annullament quddiem it-tribunal metropolitan.  F’dawk il-każi jerġa’ jmur lura quddiem il-qorti tal-familja. 

F’din il-liġi hemm ukoll imniżżla l-funzjonijiet u proċedura tal-qorti tal-appell. Skont l-artikoli 23 u 24 il-qorti tal-appell taffettwa r-reġistrazzjoni tad-deċiżjonijiet eżekuttiva li tiddikjara n-nullità ta’ żwieġ kattoliku mogħtija mit-tribunal metropolitan u dan, dejjem skont l-artikoli 23 u 24, wara li jsir rikors. Wara li jingħataw l-annullament mit-tribunal metropolitan, wieħed mill-partijiet jippreżenta rikors. Ikun hemm każi fejn ikunu t-tnejn imma ġeneralment parti minnhom tippreżenta rikors fil-qorti tal-appell u dan ir-rikors jiġi notifikat lill-parti l-oħra.  Il-qorti tal-appell tirreġistra deċiżjoni billi tagħti digriet li bih tiddikjaraha bħala eżekwibbli f’Malta u hemm jiġi reġistrat. 

THE CHAIRMAN: Jien qed nifhem sewwa meta ngħid li t-talbiet għal annullamenti quddiem it-tribunal huwa dik l-istatistika li int għadek kemm tajtna? Jew fit-tribunal jista’ jkun hemm aktar talbiet ta’ annullamenti li ma jkunux ġew quddiem il-qorti tal-familja? 

IS-SUR ALDO TESTONE: Jista’ jkun hemm oħrajn. 

THE CHAIRMAN: Mela dawn huma biss it-talbiet għall-annullament imma ta’ dawk li kellhom ukoll kawżi quddiem il-qorti tal-familja. 

IS-SUR ALDO TESTONE: Iva, dawk li huma l-figuri.  Issir ir-reġistrazzjoni, il-Qorti tal-Appell, tirreġistra deċiżjoni meta tkun sodisfatta li t-tribunal li ta d-deċiżjoni kien kompetenti li jiġġudika l-każ ta’ nullità sakemm iż-żwieġ kien kattoliku.  Dejjem kif għedna l-ewwel, irid ikun żwieġ kattoliku.  Matul u waqt il-proċeduri quddiem it-tribunal, il-partijiet ġew informati bid-dritt tagħhom ta’ azzjoni u ta’ difiża skont il-Kostituzzjoni ta’ Malta li ma jkunx hemm f’xi sentenza kuntrarja minn xi qorti li tkun torbot lill-partijiet u li tkun saret res judicata, bażata fuq l-istess raġuni ta’ nullità. 

Fil-każ ta’ żwieġ ċelebrat f’Malta wara l-11 ta’ Awissu 1975, ikun intbagħat jew ġie trasmess fir-Reġistru Pubbliku, l-Att taż-Żwieġ stipulat b’din il-liġi.  U fil-każ ta’ deċiżjoni mogħtija fis-16 ta Lulju 1975 jew wara, iżda qabel l-1995, it-talba għar-rikonoxximent tiġi ppreżentata sew mir-raġel kif ukoll mill-mara jew meta tiġi ppreżentata minn parti miżżewġa waħda biss, tkun sodisfatta li l-parti miżżewġa l-oħra ma topponix għar-reġistrazzjoni tad-deċiżjoni. 

Rigward funzjonijiet u proċedura, skont artikoli 25 u 26 il-qorti tal-appell tirreġistra wkoll digrieti mogħtija mill-pontifice Romana Super Matrimonio Rato et non consummato.  Dan meta waħda mill-partijiet miżżewġa tkun domiċiljata f’Malta jew tkun ċittadina ta’ Malta.  Dan huwa t-tribunal li ngħidulu Sacra Nota fejn jista’ f’każi jagħti n-nullità taż-żwieġ. 

Ir-reġistrazzjoni ssir b’ordni tal-qorti tal-appell li permezz tagħha tiddikjara d-digriet tal-Pontofice Romana bħala wieħed li hu eżeġwibbli f’Malta. 

Disposizzjonijiet li japplikaw għal dawn iż-żewġ proċeduri, jiġifieri dawk li kienu deċiżi mit-Tribunal Metropolitan u mis-Sacra Nota.  Il-Qorti tal-Appell tillimita ruħha sabiex taċċerta jekk jeżistux ħteġijiet ta’ din il-liġi sabiex tkun tista’ ssir ir-reġistrazzjoni mitluba.  Id-digrit tal-Qorti tal-Appell jiġi reġistrat fir-Reġistru Pubbliku. 

Proċeduri quddiem il-Qorti tal-Appell.  Il-Qorti tal-Appell irċeviet 36 rikors fl-2004 li minnhom ġew degretati 34 u tnejn ġew appuntati.  Fl-2005 kien hemm 27 rikors simili li 26 ġew degretati u wieħed minnhom ġie appuntat.  Fl-2006 kien hemm 34, 32 degretati u wieħed appuntat u wieħed ġie ċedut.  Fl-2007 28 introdotti, 27 degretati u wieħed appuntat.  Fl-2008 kien hemm 48 rikors, 44 degretati, wieħed appuntat, tlieta għandhom pendenti.  Din is-sena sal-lum daħlu 29 rikors li 17 minnhom ġew degretati u 12 għadhom pendenti.  Dawk pendenti huma hekk minħabba n-notifika għax f’din il-proċedura kemm jista’ jkun ma tiġix appuntata l-kawża mingħajr in-notifika lill-parti l-oħra.

Isir id-digriet tat-tribunal imbagħad jingħata l-annullament u jiġi appellat, dan għax hemm żewġ stadji quddiem it-tribunal.  Imbagħad parti minnhom, il-mara jew ir-raġel, jippreżenta ir-rikors quddiem il-Qorti tal-Appell, il-qorti tibgħatu lill-parti l-oħra li jkollha 12-il ġurnata żmien biex tirrispondi malli tirċevih.  Jista’ ma jirrispondix allura chi tace acconsente – jilqgħu - però jista’ jopponi, u meta jopponi l-qorti trid tisma’ għaliex hemm din l-oppożizzjoni. 

Din hija l-proċedura quddiem il-Qorti tal-Appell.  Però l-importanti huwa li wara li l-qorti tagħti d-digriet li taqbel mad-deċiżjoni, il-partijiet iridu jmorru r-Reġistru Pubbliku u jiddepożitawh, għax il-bqija għadhom miżżewġin to all effects. 

THE CHAIRMAN: Jekk m’hawnx iżjed kummenti, nirringrazzjakom. Meta naslu biex niffinalizzaw ir-rapport tagħna ir-research analysist jgħaddihulkom ħalli fl-aħħar mill-aħħar anke intom tkunu kuntenti fil-brief li aħna nagħtu fuq il-preżentazzjoni li tkun ingħatat lilna. B’dan il-mod intom isserħulna moħħna li nkunu qed nikkwotawkom b’mod korrett. Wara dan imbagħad inkunu nistgħu nressqu anke r-rakkomandazzjonijiet tagħna għall-attenzjoni tal-ministeru konċernat. Nirringrazzjawkom u nawgura li ma ndumux ma nerġgħu niltaqgħu. 

Fid-9:00 pm il-Kumitat aġġorna għal data li għandha tiġi kkomunikata iktar tard.

